
Dell’AneideCanto iii.





9.





Da ccà fuite, chiù che da lo fuoco;

Regna cca l’avaritia, e canetate.

So Poledoro vuostro, e a chisto luoco

M’hanno acciso co frezze, e cortellate.

Po sguigliaro ste frezze, e a poco a poco

Hanno fatto sto vuolco. Ora pensate,

Comme io restasse: tutto me jelaje,

E comme preta marmola restaje.






1O.





’N capo me s’aggrinzaje ogne capillo,

Perdie la voce ’ntrà ste cacavelle.

Priamo mannaje sto figlio peccerillo,

Azzò annascuso a Tracia le ne stesse;

No gran tresoro accompagnaje co chillo,

Azzò lo Rè de Tracia lo crescesse,

Quanno vedde a l’assedio bestiale

Ca Troja era arredotta a lo spetale.






11.





’N somma voze la sciorte sgratiata,

Che l’arme nostre jellero ’n perdenza:

E lo Cagnabannera, na votata

De spalle fece a nui senza coscienza.

Co li Griece s’aunesce, e na jornata

Sfecata Poledoro: ò scanoscenza!

E quant’oro tenea, le scervecchiaje:

Avaritia cornuta, e che non faje?






12.





Passatome lo jajo, a la stess’ora

Patremo informo de sta cosa orrenna,

E l’autre majorasche; e cerco ancora

Consiglio; e se respose a sta facenna:

Via, lassammo sta terra tradetora,

Sta gente perra, chiappo che le ’mpenna:

Co varie onure pò fatte a chell’ossa,

Auzammo terra assaje ’ncoppa a la fossa.

